                    Урок беларускай мовы ў 11 класе
Марфалогія як раздзел граматыкі
(тэхналогія развіцця разумовай дзейнасці)
Мэта ўрока: праверыць ступень засваення ведаў па тэме “Марфалогія”; стварыць умовы для самарэалізацыі і самаўдасканалення кожнай асобы і для работы ў групах; развіваць здольнасці асобы, фарміраваць уменні і навыкі працаваць у розных сітуацыях; развіваць маўленне, мысленне вучняў; выхоўваць пачуццё адказнасці і самаацэнкі, узаемаацэнкі.
Тып урока: урок абагульнення і сістэматызацыі і ўдасканалення ўменняў і навыкаў.
Абсталяванне: Памятка “Кодэкс паводзін пры групавой рабоце”, карткі з групавымі заданнямі, тэксты розных стыляў, сігнальныя карткі, табліца, тэставыя заданні.

Ход урока 
Жыццё яно такое: не спыніцца, не стане, 
Прыводзіць за сабою ўсё новыя пытанні

I. Арганізацыйны момант
Слова настаўніка. Добрай раніцы! Я рада вітаць вас у такі цудоўны дзень. Спадзяюся, што і настрой у вас таксама добры, вясновы. І я разлічваю, што работа на ўроку будзе плённай. Вы парадуеце мяне і нашых гасцей добрымі ведамі.
II Матывацыйны этап
Настаўнік. Запішам тэму ўрока”Марфалогія як раздзел граматыкі”.
А каб вам успомніць, падбярыце на кожную літару па адным слове кожнай часціны мовы. Напрыклад:
М – мы – займеннік;

А – адзін – лічэбнік;

Р –  радзіма – назоўнік;

Ф – фіялетавы – прыметнік;

А – аб – прыназоўнік;

Л – любіць – дзеяслоў; 

О – ой – выклічнік;

Г – гэта – часціца;

І – і – злучнік; 

Я – ярка – прыслоўе

* Што вывучае марфалогія?
- Сёння мы абагульняем тэму “Марфалогія”. Марфалогія – адзін з раздзелаў мовы. Самы вялікі, вельмі важны. Колькі б мы яго не вывучалі, а пытанні заўсёды ёсць. Аб гэтым гаворыць нам эпіграф.(зачытаем эпіграф)
 - Вывучаны ўсе часціны мовы. Што нам дасць паўтарэнне тэмы? Для чаго трэба ведаць марфалогію? (распазнаваць часціны мовы ў тэкстах, правільна пісаць словы, будаваць словазлучэнні і сказы).
- Дзе яшчэ можам сутыкнуцца з гэтай тэмай? (на экзаменах, у час тэсціравання).
Нашы задачы:

· узгадаць азначэнні кожнай часціны мовы, паўтарыць іх граматычныя формы, правільнае ўтварэнне і спалучэнне слоў і іх форм;

· будаваць словазлучэнні і сказы, карыстаючыся марфалагічнымі нормамі;

· ужываць розныя часціны мовы ў адпаведнасці з мэтай і задачай маўлення.

Пабудуем работу незвычайным чынам. Пагартаем старонкі календара. А працаваць будзем па групах.”Кодэкс паводзін пры групавой рабоце” ляжыць у вас на партах.
Памятка

· гаварыць па аднаму;

· слухаць адзін другога не перабіваючы; 

· не адхіляцца ад тэмы;

· калі ўзніклі цяжкасці, можаш звярнуцца за дапамогай да суседа; 

· пазбягаць указанняў, націску, “навешвання ярлыкоў”.

Помніце:
* думкі ўсіх заслугоўваюць увагі;
* усе пытанні з’яўляюцца важнымі; 

* кожны мае права выказацца.

III. Праца над тэмай
1-ая старонка календара “Тэарэтычная”.

“Агульнае значэнне, марфалагічныя прыметы і сінтаксічная роля часцін мовы”.

Заданне № 1 “Хто самы хуткі?”

· Як падзяляюцца ўсе часціны мовы? 

· Назваць самастойныя і службовыя.

· Чаму яны так называюцца? 

Заданне № 2. “Хто самы пісьменны?”

(Кожная група атрымлівае заданне.1-ая група – назоўнік і прыметнік;

2-ая –займеннік і лічэбнік; 3-яя – дзеяслоў і прыслоўе; 4-ая – службовыя часціны мовы і выклічнік). 

 -Даць азначэнне “сваёй” часціны мовы, назваць марфалагічныя прыметы і сінтаксічную ролю ў сказе. 

Заданне № 3. “Хто больш лагічны?”
· Праца з тэкстамі. Вызначыць стыль тэксту. Знайдзіце ў тэксце “сябе” і падкрэсліце як член сказа. Зрабіць пісьмовы марфалагічны разбор “сваёй часціны мовы.”
(раздаю таблічкі: 1-гр. –“Назоўнік”; 2-ая гр. –“Прыметнік”; 3-яя гр. – “Дзеяслоў”; 4-ая гр. – “Прыслоўе”).
1-ая група “Назоўнік”.(адзін вуч. каля  дошкі робіць марфалагічны разбор выдзеленага слова)

Не саромейцеся, беларусы, размаўляць па-свойму – на роднай мове бацькоў і дзядоў сваіх. Беражыце сваю мову, беражыце свае песні, свае казкі, звычаі – гэта спадчына дзядоў і вялікі нацыянальны здабытак. Толькі тады цябе ўсе будуць паважаць як чалавека, калі будзеш сам сябе паважаць – калі не адмовішся ад свайго нацыянальнага здабытку. А першы нацыянальны здабытак – гэта родная мовы.
(Публіцыстычны стыль: выкарыст. з мэтай уздзейнічаць на чытачоў ці слухачоў, у нечым іх пераканаць. Можа быць выкарыстаны у грамадскім жыцці, у друку, на выступленнях і сходах і г. д. Асн. адзнакі мовы: эмацыянальнасць, даступнасць, даходлівасць. Ёсць зваротак, пабуджальныя сказы). 
Мову – наз-к; п. ф. – мова, агульны, неадуш., абстрактны, ж.р., 1-га скл., ужыты ў форме адз. л., Він. скл.; выконвае ролю дапаўнення. 
2-ая група “Прыметнік”. (адзін вучань каля дошкі робіць марфалагічны разбор выдзеленага слова)
Праца над мовай, над яе ўзбагачэннем і ўдасканаленнем была і застаецца неад’емнай часткай творчай дзейнасці пісьменніка. 
Мастацкая літаратура не толькі майстэрня, у якой шліфуюцца нормы літаратурнай мовы. Гэта і своеасаблівая маўленчая лабараторыя, дзе адкрываюцца і апрабоўваюцца новыя словы і сінтаксічныя канструкцыі. Адсюль многія з іх бяруць шлях у шырокі агульнанародны ўжытак. 
( Навуковы стыль: выкарыст. з мэтай паведаміць дакладныя навуковыя звесткі. Абслугоўвае сферу навукі, можа быць выкарыстаны на ўроках, у навуковых кнігах, на лекцыях. Асн. адзнакі мовы: інфармацыйнасць, паслядоўнасць, дакладнасць, насычанасць адпаведнай тэрміналогіяй і г. д.)
Мастацкая (літаратура) – прыметнік; п.ф. – мастацкі, адносны, адз. лік, ж. р., Наз. скл.; дапасуецца да назоўніка літаратура; у сказе – азначэнне.

3-яя група “Дзеяслоў”(адзін вучань каля дошкі робіць марфалагічны разбор выдзеленага слова)
 - А што ты ясі, чалавеча?

 - Хлеб.

 - Хлеб? А ці смачны ён? 

 - Смачны. 

 - Дай мне пакаштаваць. 

 - Калі ласка, каштуй. 
 - О, як смачна! Хацеў бы я есці хлеб кожны дзень. Парай, мне, чалавеча, навучы, як хлеб здабываць.

 - Дык слухай...

(Гутарковы стыль: выкарыстоўваецца для абмену думкамі. Можа быць выкарыстаны у звычайнай гутарцы. Асн. адзнакі мовы: неафіцыйнасць, натуральнасць маўлення. Асноўныя адзнакі мовы: форма дыялога, пытальныя, пабуджальныя і клічныя сказы, няпоўныя сказы).

4-ая група “Прыслоўе”(адзін вучань каля дошкі робіць марфалагічны разбор выдзел. слова)
Цёплы майскі дожджык з навальніцай – гэта цудоўна! Пасля яго прырода ажывае. Прыемна пасля такога дажджу прайсціся полем ці лугам.Прыемна падыхаць свежым вясновым паветрам, паслухаць мяккую песню перапёлкі.
Праўду кажуць, што вясной жыццё быццам пачынаецца спачатку. 

(Мастацкі стыль: выкарыстоўваецца ў маст. літ-ры. Вобразна і маляўніча апісвае прыроду. Асноўныя сродкі мовы: эпітэты, метафары). 

 Спачатку – прыслоўе часу; вытворнае (ад назоўніка пачатак); выконвае сінтаксічную ролю акалічнасці часу. 

2-ая старонка календара “Даследчая”.

“Самая ўжывальная часціна мовы”.

Заданне № 1. Прааналізаваць тэксты. Словы якой часціны мовы часцей за ўсё ўжываюцца ў тэкстах.Падлічыце колькасць розных часцін мовы ў прапанаваных тэкстах. Запоўніце табліцу. 

Ручэй

№1 Паміж алешын, кустоў, 

Дзе пяе салавей, 

І шуміць і грыміць

Срэбразвонны ручэй.

Як матулька, вярба

Хіліць голаў над ім, 

І глядзяцца кусты

Пышным верхам сваім.

Абступаюць яго

Чараты,асака, 

Падыходзіць мурог

Да яго здаляка

.

Часам зорка ўначы

На яго кіне зрок, 

І хмурынка не раз 

Зазірне ў ручаёк.

І схіляе трава

Над ім пасмы-брыжы, 

А ён, жэўжык-пястун, 

Гучным смехам дрыжыць.

То заскочыць у гай,

То курган абаўе, 

Дзе сярдзіта бубніць, 

Дзе лагодна пяе.

Люба слухаць той спеў, 

Несціханы, густы, 

І пад песні яго 

Адпачынеш і ты.

    Якуб Колас 
№2 Беларускі ручнік адносіцца да тых прадметаў народнага мастацтва, якія належаць і мінуламу, і сучаснасці. Папулярнасць яго нязменная, патрэба ў ім адчуваецца і ў нашы дні. Па-ранейшаму ручнік абавязкова прысутнічае ў найбольш важныя, пераломныя этапы жыццёвага шляху чалавека. Мы бачым прадаўгаваты кавалак узорыстай тканіны там, дзе святкуюць радзіны і вяселле, сустракаем яго і на праводзінах у апошнюю дарогу. Без традыцыйнага набожніка не абыходзіцца цяпер і ніводная больш-менш значная выстава народнага мастацтва, бо менавіта ручнік з найбольшай яркасцю ўвасабляе нацыянальныя рысы арнаментальнага мастацтва, высокае майстэрства ткацтва, вышыўкі і вязання. 
                                                                       Вольга Фадзеева

	№ п/п
	Часціна мовы
	Колькасць слоў

	
	
	тэкст № 1
	тэкст № 2

	1.
	Назоўнік
	27
	29

	2.
	Прыметнік
	5
	17

	3.
	Лічэбнік
	-
	-

	4. 
	Займеннік
	10
	7

	5.
	Дзеяслоў
	17
	9

	6.
	Прыслоўе
	9
	7

	7.
	Прыназоўнік
	8
	8

	8. 
	Злучнік
	10
	8

	9.
	Часціца
	2
	2

	10.
	Выклічнік
	-
	-

	
	Усяго
	88
	87


Вывад: Паводле падлікаў, адлюстраваных у табліцы, самая ўжывальная часціна мовы – назоўнік. Потым ідуць дзеяслоў, займеннік, прыметнік.
Паведамленні вучняў:

Назоўнік – важнейшая часціна мовы. Яшчэ першабытныя людзі, пазнаючы прыроду, называлі прадметы і з’явы, якія іх акружалі, і гэтыя назвы замацаваліся ў мове. Па назіраннях вучоных, назоўнікі з’явіліся ў мове дзяцей у ліку першых слоў. І гэта зразумела. Дзіця глядзіць на свет і хоча ведаць, як называецца ўсё тое, што яго акружае. 

Лінгвіст Пяшкоўскі пісаў: “Катэгорыя назоўнікаў мае вялікае значэнне для нашай думкі. Без яе немагчымы былі б ніякія веды, ніякая навука. Нельга было б,  напрыклад, гаварыць ні пра святло, ні пра цяпло, ні пра электрычнасць, ні пра жыццё, ні пра дзяржаву, ні пра саму мову; бо нічога гэтага асобна не існуе”. 
Назоўнік – самая ўжывальная часціна мовы. Назоўнік – найбольш самастойная часціна мовы. Ад яго ўтвараюцца прыметнікі. 

Дзеяслоў – вялікі працаўнік. Асноўны яго абавязак у мове – выражаць розныя дзеянні. Пачуцці, рух, стан, адносіны адзін да аднаго, розныя гукавыя з’явы – усё гэта пад сілу дзеяслову, усё ён можа абазначаць і аб усім расказаць. 

Дзеяслоў – сапраўдны багацей сярод другіх часцін мовы. Мае асобу, час, лад, трыванне, бывае пераходным і непераходным, зваротным і незваротным. А колькі граматычных форм аб’ядноўвае ў сабе адно дзеяслоўнае слова! 

Дзеяслоў – самая неабходная часціна мовы. Назва дзеяння складае сутнасць фразы, абагачае яе, робіць сказ дынамічным і паўнакроўным. Таму і любяць яго пісьменнікі. Па частаце ўжывання дзеяслоў займае 2-ое месца.

Займеннік. Свет займеннікаў шырокі і разнастайны. Без займеннікаў няма мовы. У сваім маўленні мы пастаянна імі карыстаемся, таму не выпадкова, што па частаце ўжывання займеннік займае 3-яе месца.Лінгвіст Рэфармацкі  пісаў: “Займеннікі зручныя і прагматычныя, але ў іх няма “ пералівання фарбаў” сапраўднага жывога слова, яны не могуць мець пры сабе эпітэта, які іх характарызуе”. Яны,”як запасныя ігракі” на футбольным полі ці “дублёры” ў тэатры, выходзяць на поле, калі вымушана “вызваляюць гульню” знамянальныя словы. 
Наст-нік. Спынімся найбольш падрабязна на назоўніку.

3-яя старонка календара “Практычная”.

Заданне № 1. “Знайдзі лішняе слова” (1 група- вусна )   

Радасць, цень, ростань, восень;

Вароты, азёры, дамы, сталы;

Задавака, дзяўчына, задзіра, плакса;

Кіно, святло, пано, лато;

Сочы, Тбілісі, Осла, Місісіпі.

Заданне № 2. Раскрыць дужкі. (“Правяраю сам сябе” – адказы на камп’ютэры)

На пачатку (сеанс..), уцалець ад (агн..), поўніцца (радасц..), спыніцца каля (яблын..), ганарыцца (Беларус..), ткаць з (ільн..), кілаграм (цукр..), пад ценем (дуб..), фанера з (клён..), члены ( калектыв..), сляза па (шчака), жыць у (вёска), жыць у (сталіц..), на высокай (хво..), вучыцца ў (школ.. або гімназі..).

Заданне № 3. Утварыць складаныя словы. (праца каля дошкі) 

Край відаць, слова ўтвараць, чорная барада, чорныя бровы, добры па якасці, жоўтае лісце, шэсць балаў, склад для зерня, сто год, лясны матэрыял, вада спадае, здабываць золата, падобны на човен, добры сусед, шэрыя вочы.
(краявід, словаўтварэнне, чорнабароды, чарнабровы, дабраякасны, жаўта-лісты, шасцібальны, зернясклад, стагоддзе, лесаматэрыял, вадаспад, золатаздабыча, чоўнападобны, добрасуседскі, шэравокі).

Заданне № 4. Паставіць у патрэбным склоне і дапісаць канчаткі (вучань працуе каля дошкі).
Жыў у (вёска), на (гара) крутой, гаварыць па (тэлефон), гукі (песня), на першым (паверх), сустрэўся ў (Брэст), растуць на (сонца), блукаць па (лес), стаяць на (ганак), сустрэцца ў (тэатр), у яркім (сузор’е), у строгім (стыль), запісана ў (сшытак), спяваць у (хор), на (галінка ) дрэва

Фізкультхвілінка

4-ая старонка календара Творчая”.

Заданне № 1. “Арфаграфічны бой”. Выправіць памылкі ў  словазлучэннях (пры дапамозе сігнальных картак, чырвоных і сініх). Словазлучэнні запісаны на камп’ютэры.

Заляпаць гразёй, бегчы рыссю, кіраваць верф’ю, схавацца за вялікай печч’у, акружаны загараддзью, развітацца з Васяй, вылучацца стараннасцью, падзяліцца з дзецямі, каля трох бярозкаў, плыць па раке, аддаць кнігу Косцю, пазваніць Сашы Іванову,прыгажуняю Нараччу, спакойнай Прыпяцью.

Заданне № 2. Зрабіць пераклад з рускай мовы на беларускую. 

(Зачытваюць “ланцужком”).

Открытая дверь, хорошее поведение, книжный шкаф, маленький камешек, аккуратная запись, высокий тополь, спелая земляника, зубастая щука, белый гусь, над широкой степью, нестерпимая боль, горькая полынь, гречневая крупа, маленький щенок, цветной диван, золотая медаль, белая ромашка, охотничья собака, розовый шиповник.

(Адчыненыя дзверы, добрыя паводзіны, кніжная шафа, маленькі каменьчык, акуратны запіс, высокая таполя, спелыя суніцы, зубасты шчупак, белая гусь, над шырокім стэпам, нясцерпны боль, горкі палын, грэцкія крупы, маленькае шчаня, каляровая канапа, залаты медаль, белы рамонак, паляўнічы сабака, ружовая шыпшына).
5-ая старонка календара “Выніковая”. Паўтарэнне завершана. Заключны этап – невялікая тэставая работа.

Выканайце тэст
А1. Адзначце словазлучэнні, у якіх назоўнікі маюць канчатак -у (-ю):
1) камандзір батальён..

2) жыве каля парк..
3) быць у рэзерв..
4) прыгожы з твар..
5) стыль тэкст..

А2. Адзначце спалучэнні, у якіх назоўнікі маюць канчатак –ы:
1) у абноўц..

2) пры банкір..

3) у экіпаж..

4) на гар..

5) у возер..

А3. Адзначце словазлучэнні, у якіх назоўнікі маюць канчатак –е:

1) у гастраном..

2) у ліпен..

3) на вяршын..

4) у школ..

5) на снез..

А4. Адзначце словазлучэнні, у якіх назоўнікі маюць канчатак –э:

1) на (трактар)
2) пры (муж)

3) па (шчака)

4) у (малако)

5) пры (дачка)

А5. Адзначце спалучэнні, у якіх назоўнікі маюць канчатак –і:

1) у карагодз..

2) у кніз..

3) на кан..

4) у верасн..

5) пры кавал..

А6. Адзначце назоўнікі мужчынскага роду:

1) ранцье

2) таксі

3) фламінга

4) Тбілісі

5) Кіліманджара

А7. Адзначце словазлучэнні, у якіх дапушчаны памылкі ў вызначэнні роду назоўнікаў:

1) высокая таполя

2) трамвайны дэпо

3) жоўценькі кураня

4) багаты буржуа

5) з ціхоняй Зайцавым

А8. Адзначце словазлучэнні, у якіх дапушчаны памылкі ў вызначэнні ліку назоўнікаў:

1) цёплыя панчохі

2) грэчневая крупа

3) зламаныя голлі

4) раптоўны замаразак

5) прыгожыя краявіды

А9. Адзначце назоўнікі, якія не маюць формы множнага ліку:

1) сукенка

2) прадзіва

3) вятрак

4) малацьба

5) слых

А10. Адзначце назоўнікі, якія ўжываюцца толькі ў множным ліку:
1) завушніцы

2) сумёты

3) весніцы

4) суседзі

5) абцугі

А11. Адзначце сказы з граматычнымі памылкамі:

1) У вітрыне магазіна Павел Сцяпанавіч убачыў прыгожы кашнэ.

2) У кутку вялікага клубнага зала адзінока стаяла старое піяніна.

3) Дзядуля прынёс у хату вялізны ахапак сухіх сасновых дроў. 

4) Раман набраў поўныя прыгаршчы малін.

5) Аперацыю рабіў вядомы хірург Ткачова. 

А12. Адзначце назоўнікі з нарматыўнымі канчаткамі:

1) рамонт з гарантыей

2) укладка асфальту

3) група партызан

4) у квяцістай хустке

5) восем гадоў

Адказы на тэставыя заданні:
А1       2,4,5 

А2       1,3,4,5

А3       1,4,5
А4        3,4,5
А5        3,4

А6        1,3,4

А7        2,3,5
А8        2,3,4

А9        2,4,5

А10      3,5

А11      1,2,5

А12       2,3,5
Узаемаправерка. Зверце свае адказы з адказамі суседа. Абмяркуйце разам. У чым не супадзенне? Зверце з правільнымі адказамі на дошцы. Пастаўце сабе адзнакі і здайце сшыткі.

 IY Дамашняе заданне      54-55, практ.213 (1 узр.), практ 215 (2 узр.)

Y Вынікі ўрока. Рэфлексія.

  - Нашы задачы ў пачатку ўрока.

  – Якімі шляхамі мы ішлі да іх рэалізацыі?
· Якія заданні былі больш складанымі? 

· З якімі справіліся без цяжкасцей?

· З якім настроем вы пакідаеце ўрок?

· Ці задаволены сваёй працай на ўроку? 

            Я ўсім дзякую за працу на ўроку. 
